
КИЧИК БИЗНЕС РИВОЖЛАНИШИ ОМИЛЛАРИ, ДАРАЖАЛАРИ ВА 

БАРҚАРОРЛИГИДА ИННОВАЦИОН БОШҚАРИШ САМАРАДОРЛИГИ (ФАРҒОНА 
ВИЛОЯТИ МИСОЛИДА) 

 
Аннотация. Ушбу мақолада, кичик бизнес ва хусусий корхоналарни бошқаришда инновацион 

ёндашувларнинг самарадорлиги, уларнинг фаолиятини ривожлантиришнинг ташкилий-иқтисодий 
механизми таҳлил этилди. Шунингдек, замонавий стратегияларни режалаштиришда қўлланиладиган 
моделлар муҳокама қилинди. Саноат тармоғини ривожлантиришга қаратилган чора-тадбирлар 
корхоналарнинг иқтисодий самарадорлигини ошириш, саноат тармоғида тадбиркорлик фаолиятини 
ривожлантириш ва ушбу жараёнларни ташкил этиш билан боғлиқ тушунчалар, кичик бизнес ва хусусий 
тадбиркорликни ривожлантиришни белгиловчи омиллар, тадбиркорлик субъэктларининг иқтисодий 
самарадорлигини ошириш омиллари тахлил қилинди. Инновацион бошқарув самарадорлигини 
оширишда илғор хориж тажрибасидан ижобий фойдаланиш имкониятларига оид илмий таклиф ва 
амалий тавсиялар ишлаб чиқилди. 

Калит сўзлар: кичик бизнес ва хусусий тадбиркорлик корхоналари, ишбилармонлик фаоллигини 
ривожлантириш, корхоналарни бошқаришга инновацион ёндашув, тадбиркорлик қобилияти, юқори 
технологик маҳсулот, инновацион фаолият, инновацион ихтисослик. 

ЭФФЕКТИВНОСТЬ ИННОВАЦИОННОГО УПРАВЛЕНИЯ В ФАКТОРАХ, УРОВНЯХ И 
УСТОЙЧИВОСТИ РАЗВИТИЯ МАЛОГО БИЗНЕСА (НА ПРИМЕРЕ ФЕРГАНСКОЙ 

ОБЛАСТИ) 
 
Аннотация. В статье анализируется эффективность инновационных подходов в управлении малым 

бизнесом и частными предприятиями, а также организационно-экономический механизм развития их 
деятельности. Также обсуждались модели, используемые при планировании современных стратегий. 
Меры, направленные на развитие производственной сети, повышение экономической эффективности 
предприятий, концепции, связанные с развитием предпринимательской деятельности в 
производственной сети и организацией этих процессов, факторы, определяющие развитие малого 
бизнеса и частного предпринимательства, анализ Факторы повышения экономической эффективности 
субъектов хозяйствования сделаны. Разработаны научное предложение и практические рекомендации о 
возможностях позитивного использования передового зарубежного опыта в повышении эффективности 
инновационного менеджмента. 

Ключевые слова: малый бизнес и частные предпринимательские предприятия, развитие 
предпринимательской активности, инновационный подход к управлению предприятием, 
предпринимательские способности, наукоемкий продукт, инновационная деятельность, инновационная 
специализация. 

Кириш. Бугунги кунда мамлакатимизда амалга оширилаётган ислоҳотларнинг 

устувор йўналишлари миллий иқтисодиётнинг турли тармоқларига инновацион 

лойиҳаларни жорий этишни жадаллаштириш, жумладан, кичик бизнес ва хусусий 

корхоналари томонидан инновацион маҳсулотларни ишлаб чиқариш, бошқарувга оид 

инновациялардан амалиётда кенг фойдаланиш ҳисобига юқори иқтисодий ўсиш 

кўрсаткичларига эришиш, шунингдек, Ўзбекистоннинг глобал рейтинглардаги 

кўрсаткичларини янада оширишга қаратилган ҳисобланади. Хусусан, мамлакатимиз 

ҳукумати томонидан 2030 йилга бориб Глобал инновацион индекс халқаро рейтинги 

кўрсаткичлари тизимида жаҳоннинг етакчи 50 та мамлакатлари қаторига киришига 

эришиш бўйича узоқ муддатли стратегик вазифаси белгиланган [1]. 

Мамлакатимизда бозор муносабатлари ва унинг инфратузилмасини 

шакллантиришнинг ҳозирги даврида кичик бизнеснинг ички ва ташқи муҳити унинг 

хусусиятлари, ривожланишига тасир қилувчи асосий омилларини аниқлаш ва уларни 

яхлит, изчил тизим асосида ўрганиш, уларни кичик бизнес ривожланишдаги улушини 

иқтисодий баҳолаш, таҳлил қилиш бу соҳа олдида турган долзарб муаммолардан 

биридир. 

Ўзбекистонда сўнгги йилларда иқтисодиётни инновацион ривожланиш йўлига 

ўтказиш мақсадида амалга оширилаётган ислоҳотларга устуворлик қаратилиб 

келинмоқда. Хусусан, Ўзбекистон Республикаси Президентининг Олий Мажлисга 

Мурожаатномасида “...биз Ўзбекистонни ривожланган мамлакатга айлантиришни 

мақсад қилиб қўйган эканмиз, бунга фақат жадал ислоҳотлар, илм-маърифат ва 

инновация билан эриша оламиз” [2], деб айтган фикрлари кейинги йилларда 

мамлакатимизда миллий иқтисодиёт тармоқлари, жумладан, кичик бизнес ва хусусий 

корхоналари инновацион бошқарувининг ташкилий-иқтисодий механизмини 

https://doi.org/10.47390/SP1342V3I7/SY2023N12

такомиллаштиришнинг услубий асосларини тадқиқ этиш долзарб ва илмий-амалий 

аҳамиятга эга эканлигини англатади. 

Адабиётлар таҳлили ва методология. Инновация атамаси иқтисодий адабиётга 

илк бор Й. Шумпетер томонидан киритилган бўлиб, олим инновация иқтисодий 

категориясига қуйидагича таъриф беради: “янги турдаги истеъмол товарлари ва 

хизматлари, жумладан, корхоналарнинг эгаллаган бозор ҳажмини оширишда ноодатий 

шаклдаги ишлаб чиқариш жараёнларини бошқариш амалиётини ташкил этиш, янги 

турдаги транспорт воситаларидан фойдаланиши ёки уларни амалиётга татбиқ этилиши 

инновация деб баҳоланади” [3]. 

Е. Дандон [4] ўз изланишларида корхона бошқаруви жараёнида инновациянинг 

креативлилик, стратегия, амалга ошириш (реализация) ва фойдалилик каби таркибий 

компонентларга эга бўлишини ажратиб кўрсатади. 

А.Н. Храмсова ва А.А. Ахматовалар томонидан амалга оширилган тадқиқотларда 

корхоналар бошқаруви жараёнида инновация иқтисодий категориясининг мазмунини 

ёритишда иқтисодчи олимлар томонидан берилган таърифларни қуйидаги уч гуруҳга 

ажратиш мумкин бўлади: 

• инновация иқтисодий категориясининг мазмунини янгилик, ноу-хау 

билан боғлиқ ҳолда тушунтириш; 

• инновациянинг мазмунини ёритишда янги бир маҳсулотни ишлаб 

чиқариш, жумладан, унинг техник ва технологик хусусиятларини ўзида 

мужассамлаштирган бутун бир жараён сифатида тушунтириш; 

• инновация мазмунини ёритишда янги ғоя ва фикрларни амалиётга татбиқ 

этиш билан боғлиқ бўлган, шунингдек, янги шаклдаги такомиллаштирилган маҳсулот 

ишлаб чиқаришни ҳаракатга келтирувчи куч сифатида баҳолаш [5]. 

Ўзбекистонлик Ш.Н. Зайнутдинов [6], А.А. Мадалиев [7], Д. Шодиева [8], Н.М. 

Расулов [9], Ш.Г. Акрамова [10], О.Е. Эрназаров [11] каби иқтисодчи олимлар ўз илмий 

изланишларида кичик бизнес ва хусусий корхоналари инновацион бошқаруви 

самарадорлигини оширишда инсон омилининг ўрни, кичик бизнес ва хусусий 

корхоналари инновацион бошқаруви самарадорлигини оширишда юқори малакали 

кадрларга бўлган талаб, жумладан, кичик бизнес ва хусусий корхоналари бошқаруви 

самарадорлигини оширишда инновацион ишланмалардан фойдаланишнинг услубий 

асослари ўрганилган [12,13]. 

Республикамизда, МДҲ ва бошқа хорижий мамлакатларнинг иқтисодий 

адабиётларида ижтимоий-иқтисодий жараёнларни моделлаштириш ва бошқаришнинг 

назарий ва амалий жиҳатларига бағишланган ишлар кенг ўрин олган. Хорижлик ва МДҲ 

олимларидан А.Смит, Й.Шумпетер, Х.Гросс, Р.Бруксбенк, В.Хюбнер, Р.Хизрич, М.Питерс, 

А.Хоскинг, Г.Жоунз, Л.Абалкин, В.Абчук, А.Бусмгин, Ю.Осипов, А.Шапиро, М.Балашевич, 

М.Хаджимуратовлар илмий ишларида кичик бизнес ва тадбиркорлик ва бошқарувнинг 

назарий муаммоларини тадқиқ этишган [13,14]. 

Кичик бизнес ва хусусий тадбиркорлик тараққиётини эконометрик тадқиқ 

этишнинг илмий, назарий асослари ва усуллари К.Доугерти, А.Вебстер, Э.Вигдорчик, 

А.Хачатрян, С.Айвазян, В.Мхитарян, Н.Егорова, А.Ларионов, В.Долгопятов, О.Замков 

сингари олимлар тадқиқотларида кенг ёритилади [15,16, 17]. 

Юқорида келтириб ўтилган олимларнинг илмий ишларида кичик бизнес ва 

хусусий корхоналарини инновацион бошқарувининг ташкилий-иқтисодий 

механизмини такомиллаштиришнинг услубий асослари тизимлаштирилган ҳолда, 

комплекс ҳолатда, тадқиқот объекти сифатида таҳлил этилмаган. Иқтисодий 

адабиётларда ушбу масала юзасидан олиб борилган тадқиқотлар таҳлили 

иқтисодиётни модернизациялаш шароитида кичик бизнес ва хусусий корхоналарида 

инновацион бошқарувнинг ташкилий-иқтисодий механизмини такомиллаштириш, 

корхона бошқарувида инновациялардан фойдаланиш амалиётини янада кенгайтириш, 

кичик бизнес ва хусусий корхоналари ишлаб чиқариш самарадорлигини оширишда 

инновацион лойиҳаларни амалга оширишнинг ташкилий-иқтисодий механизмини 

такомиллаштириш заруратини келтириб чиқаради [17,18]. Муаммонинг долзарблиги, 

иқтисодий адабиётда етарлича ўрганилмаганлиги, кутилаётган илмий натижаларни 

илмий-амалий аҳамиятга эгалиги ушбу мавзуни тадқиқот объекти сифатида танлашга 

асос бўлди. 

Илмий мақолани ёзиш жараёнида илмий тадқиқотни амалга оширишнинг 

тизимли таҳлил, тарихийлик ва мантиқийлик, индукция ва дедукция, анализ ва синтез, 

қиёсий ва селектив танлаб тадқиқ қилиш, монографик таҳлил ва гуруҳлаш усуллари 

қўлланилган. 

Таҳлил ва натижалар муҳокамаси. Бугунги кунда жаҳон мамлакатларида 

иқтисодий ўсишнинг барқарорлигини таъминлашга қаратилган давлат сиёсатида 

кичик бизнес ва хусусий корхоналари бошқаруви амалиётига инновацион лойиҳаларни 

жорий этиш орқали янги истеъмол қийматларини яратиш, саноат корхоналарининг 

ишлаб чиқариш самарадорлигини, уларнинг молиявий барқарорлигини таъминлаш, 

шунингдек, миллий иқтисодиёт тармоқларининг глобал рақобатбардошлиги ва 

инновацион ривожланиш индекси кўрсаткичларини оширишга устуворлик қаратилиб 

келинмоқда. Ҳудудларда хусусий тадбиркорлик ва кичик бизнесни ривожлантириш 

концепциясида асосий эътибор биринчи навбатда иқтисодий салоҳиятга эга бўлган 

кичик бизнес субъектларини қўллаб-қувватлаш, тармоқ ва ҳудуд учун зарур, аммо паст 

рентабелли соҳаларнинг ривожи учун қулай имкониятлар яратиш, республиканинг 

ижтимоий–иқтисодий сиёсати йўналишлари ва мақсадларига мос фаолият юритаётган 

хўжалик тузилмаларини рағбатлантириш, ҳудудий аҳамиятга эга маҳсулот ишлаб 

чиқарувчи кичик корхоналарга солиқ имтиёзлари белгилаш, лизинг хизмати ва 

инвестицион хатарларни суғурталаш тизимини кенгайтириш ва молиявий 

имкониятлари чегараланган кичик бизнес корхоналарининг банк кредитларидан 

фойдаланишига йўл очувчи шароитларни таъминлаш вазифаларига қаратилмоғи 

керак. 

Таҳлилларга кўра, Фарғона вилоятининг 2022 йилги макроиқтисодий 

кўрсаткичлари таҳлил қилинганда: 2022 йил якунига кўра, Фарғона вилояти бўйича 

ялпи ҳудудий маҳсулот (ЯҲМ) ҳажми жорий нархларда 55 972,1 млрд. сўмни ташкил 

этиб, 2021 йилга нисбатан 4,6%га ўсиш қайд этилди. Республика бўйича ЯИМни 

шакллантиришда Фарғона вилоятининг улуши 6,3%ни ташкил этди. ЯҲМ таркибида 

саноат улуши қурилишни қўшган ҳолда — 26,3 % (2021 йилда 27,2%), қишлоқ хўжалиги 

улуши 35,1% (2021 йилда 35,0%) ва хизмат кўрсатиш улуши 38,6% (2021 йилда 37,8%)ни 

ташкил этди (1-расм). 

1-расм. Асосий макроиқтисодий кўрсаткичлар (Фарғона 2022 йил) 
 
Ўтган йилда янги ташкил этилган кичик тадбиркорлик субъектлари сони 2021 

йилга нисбатан 2,5%га пасайиб, 8 828 тани ташкил этди. Бу пасайиш ўз навбатида, 
кичик бизнес ва хусусий тадбиркорликнинг ЯҲМдаги улушига ҳам таъсир кўрсатди. 
Хусусан, кичик бизнес ва хусусий тадбиркорликнинг ЯҲМдаги улуши 2021 йилда 
69,8%ни ташкил этаркан, 2022 йилда 68,9%га тўғри келди.  

 

 
2-расм. 2021 йилнинг январ-март ойларида Фарғона вилояти ҳудудлари бўйича 

кичик бизнес ва хусусий тадбиркорликда саноат маҳсулоти ишлаб чиқариш ҳажми, 
млрд. сўм. 

 
Ҳудудлар бўйича энг кўп саноат маҳсулотлари ишлаб чиқариш ҳажми Қўқон шаҳар 

(289,5 млрд. сўм), Учкўприк тумани (258,4 млрд. сўм), Фарғона тумани (168,2 млрд. сўм), 
Фарғона шаҳри (160,8 млрд. сўм) ва Марғилон (157,2 млрд. сўм) шаҳри ҳиссасига тўғри 
келади. Сўх туманида (14,1 млрд. сўм) саноат маҳсулотлари ишлаб чиқариш ҳажми энг 
паст бўлиб қолмоқда (2-расм).  

2021 йил январ-март ойларида саноат ишлаб чиқаришининг умумий ҳажмида 
кичик бизнеснинг улуши 38,0 фоизни ташкил этди. 

Ҳудудлар кесимида кичик тадбиркорликнинг жами саноат маҳсулотидаги энг 
юқори улуши Бувайда тумани (100,0 %), Бешариқ тумани (100,0 %), Сўх тумани (100,0 
%), Данғара тумани (100,0 %), Ёзёвон тумани (100,0 %), Фурқат (99,9 %), Марғилон 
шаҳари (94,4 %), Фарғона тумани (87,0 %), Боғдод тумани (76,6 %) ва Учкўприк тумани 
– 75,1 % ҳиссасига тегишли. Қувасой шаҳрида (8,9 %) кичик тадбиркорликнинг улуши 
энг паст бўлиб қолмоқда (3-расм). 

 

 
3-расм. 2021 йилнинг январ-март ойларида жами саноат маҳсулотидаги кичик 

бизнес ва хусусий тадбиркорликнинг Фарғона вилояти ҳудудлари бўйича улуши, % да. 
 
Ҳудудлар бўйича энг кўп чакана савдо товар айланмаси ҳажми Фарғона шаҳри 

(686,5 млрд. сўм), Қўқон шаҳри (487,8 млрд. сўм), Марғилон шаҳри (292,7 млрд. сўм), 
Қўштепа тумани (211,0 млрд. сўм), Қува тумани (171,8 млрд. сўм) ва Учкўприк тумани 
(162,9 млрд. сўм) ҳиссасига тўғри келди (4-расм). 

 

 
4-расм. 2021 йилнинг январ-март ойларида Фарғона вилояти ҳудудлари бўйича 

кичик бизнес ва хусусий тадбиркорликда чакана савдо товар айланмаси ҳажми ва ўсиш 
суръати. 

Мамлакатимиздаги миллий иқтисодиётимиз жабҳаларидан бири бўлган кичик 

бизнес ва хусусий тадбиркорликни ривожлантириш жараёни иқтисодиётни босқичма-

босқич тузилмавий янгилаш, хусусий секторнинг ролини ошириш билан узвийликда 

амалга оширилиши давлатимиз томонидан олиб борилаётган сиёсатнинг изчиллигини 

ифодалайди. Ҳукуматимиз томонидан тадбиркорлик фаолиятининг турларини 

шаклланишида ва фаолият кўрсатиш учун ташкилий-ҳуқуқий асосларни яратиш, 

тадбиркорлик ва унинг алоҳида замонавий турларини рағбатлантириш бўйича 

ташкилий-иқтисодий чора-тадбирларни амалга ошириш, тадбиркорлик ҳуқуқлари ва 

манфаатларини юридик жиҳатдан ҳимоя қилиш, тадбиркорликка молиявий жиҳатдан 

ёрдам фондларини ташкил этиш – бу секторнинг келажакдаги тараққиёти учун муҳим 

қадам бўлди. 

ХХ асрнинг 80 йилларида жаҳон мамлакатларида кичик бизнес ва хусусий 

корхоналарида ишлаб чиқариш харажатларининг ортиши, аҳоли даромадларининг 

камайиши, кичик бизнес ва хусусий корхоналари рентабеллиги даражасининг пасайиши 

яхлит иқтисодиётларнинг бюджет дефитсити ҳажмини ошишига олиб келди. Натижада 

аксарият мамлакатлар миллий иқтисодиёти тармоқларида хўжалик фаолияти 

юритувчи кичик бизнес ва хусусий корхоналари босқичма-босқич маҳсулот ишлаб 

чиқаришнинг анъанавий шаклидан юқори технологик маҳсулотлар ишлаб чиқариш 

имконини берувчи инновацион бошқарув амалиётига ўта бошладилар. Ушбу ҳолат 

ахборот коммуникатсия технологияларининг (АКТ) кичик бизнес ва хусусий 

корхоналари инновацион фаолиятини ривожлантириш бўйича инфратузилманинг 

таркибий компонентларидан бирига айланиши заруриятини вужудга келтирди. 

Хусусан, ХХ асрнинг 90 йилларига келиб, АҚШ иқтисодиётига жалб этилаётган 

инвеститсияларнинг 60 фоиздан ортиқ қисми инновацион иқтисодиёт 

инфратузилмасини шакллантириш ва уни ривожлантиришга қаратилди. Бунда кичик 

бизнес ва хусусий корхоналари инновацион ривожланишига хизмат кўрсатувчи 

информатсион технологияларни ривожлантиришга устуворлик қаратилди. Натижада 

кичик бизнес ва хусусий корхоналарининг ишлаб чиқариш ҳажмининг ўртача йиллик 

ўсиш кўрсаткичи 42 фоизни ташкил этди. Ушбу тенденсиялар айнан инновацион 

бошқарув амалиётига эга бўлган кичик бизнес ва хусусий корхоналарида кузатилди. 

Шунингдек, информатсион технологиялари секторининг мамлакат ялпи ички 

маҳсулотидаги улуши ортиб, 1,2 фоизни ташкил этди. Ушбу турдаги хизматлар 

кўрсатиш соҳасида ишловчи ёлланма ишчиларнинг иш ҳақи 80 фоизга ортди. 

Таҳлилларга кўра, жаҳонда айнан информатсион технологиялар, бизнес 

бошқарув хизматлари, электроника каби тармоқлар ўзининг инновацион лойиҳаларни 

амалиётга жорий этиш, шунингдек, ўз ҳодимлари малакаларини оширишга катта 

ҳажмдаги инвеститсиялар йўналтирувчи хусусиятига эга эканлиги сабабли юқори 

инновацион салоҳиятга эга бўлган тармоқлар қаторидан ўрин эгаллайди ва юқори 

технологик тармоқлар ҳисобланади. Шу билан бир қаторда, мотор двигателлари, 

транспорт ускуналари каби ишлаб чиқариш тармоқларида хўжалик юритувчи кичик 

бизнес ва хусусий корхоналари бугунги кунда ўрта технологик тармоқлар қаторидан 

жой олса, анъанавий хизмат кўрсатиш турлари (савдо) ва меҳнат сиғимкорлиги юқори 

бўлган ишлаб тармоқлари корхоналари қуйи технологик тармоқлар қаторидан ўрин 

эгаллайди. 

Кичик бизнес ва хусусий корхоналари инновацион бошқаруви амалиётини 

ривожлантиришнинг жаҳон амалиёти таҳлилига кўра, айнан инноватсиялар бугунги 

кунда барқарор иқтисодий ўсишни таъминлашнинг муҳим омили сифатида баҳоланади. 

Хусусан, узоқ хорижлик олимлардан З. Гриличес ва Ф.Р. Лихтендерглар томонидан 

мамлакат иқтисодиётида билимларни тўпланиш ҳажмини 10 фоизга ортиши ЯИМ 

ҳажмини қўшимча 1-2 фоизга ошириш имконини бериши исботланган. Бунда ЯИМ 

ҳажмида илмий тадқиқот ишларининг улушини ошириш назарда тутилиб, уларнинг 

фикрича, ЯИМга нисбатан ИТТКИ харажатлари улуши 0-4 фоиз бўлиши зарур бўлади. 

Шунингдек, ўтказилган тадқиқотлар натижасида ИТТКИга сарфланган харажатларнинг 

самарадорлиги кўрсаткичи жисмоний капиталга сарфланган харажатларга нисбатан 7 

баробар юқори эканлиги исботланган [19,20]. 

Шу ўринда кичик бизнес ва хусусий корхоналари инновацион бошқарувини 

ривожлантириш билимларга асосланишига эътиборни қаратиш мақсадга мувофиқ. 

Билимлар иқтисодий жиҳатдан тарқалиш хусусиятига эга бўлиб, ушбу ҳолат 

инноватсияларда ҳам ўз аксини топади. Яъни инноватсиялар ҳам мамлакатлараро, 

тармоқлараро тарқалиш хусусиятига эга бўлганлиги ҳисобига яхлит иқтисодиётнинг 

барқарор ривожланишига эришиш имконини беради. 

Жаҳон миқёсида иқтисодий, молиявий, экологик хавф-хатарларнинг глобал 

миқёсда авж олиб бориши натижасида бозор иқтисодиёти шаклланаётган ва 

ривожланаётган мамлакатларда қайта ишлаш саноатини ривожлантириш, хом-ашё 

экспортидан инноватсияларни тарқалиши натижасида уларни ўзлаштириш ҳисобига 

босқичма-босқич юқори технологик, илм-фан сиғимкорлиги юқори, рақобатбардош 

товарларни ишлаб чиқариш уларни экспорт қилишга ихтисослашиб бормоқда. 

Таҳлилларга кўра, бугунги кунда айрим бозор иқтисодиёти шаклланаётган ва 

ривожланаётган мамлакатларда қайта ишлаш кичик бизнес ва хусусий корхоналарида 

юқори технологик инновацион маҳсулотларни ишлаб чиқаришни йўлга қўйишган 

бўлса, айримлари эса хом ашё ишлаб чиқариш соҳаларини техник-технологик жиҳатдан 

қуроллантиришга устуворлик қаратмоқдалар. Ушбу мамлакатлар халқаро савдода 

юқори технологик инновацион маҳсулотларни сотиш бўйича тараққий этган 

мамлакатлардан сезиларли даражада ортда қолмоқдалар. Уларда ишлаб чиқарилаётган 

хом ашё ва ярим тайёр маҳсулотлар саноат жиҳатдан тараққий этган мамлакатлар 

томонидан қайта ишланиб, яна ўзларига тайёр маҳсулот сифатида кириб келади. Ушбу 

ҳолат кичик бизнес ва хусусий корхоналарининг инновацион бошқаруви ҳолати ва 

унинг ривожланганлик даражаси мамлакат иқтисодиётига бевосита таъсир 

кўрсатишидан далолат беради. 

Ҳудудларда инновацион фаолият билан шуғулланувчи саноат корхоналари 

уюшмаларини ташкил этилиши орқали инноватсияларни ўзаро узатиш тезилигини 

ошириш билан бир қаторда, корхоналар ўртасидаги инновацион ҳамкорлик 

алоқаларини янада ривожлантириш имконини беради. таклиф этилаётган механизм 

асосида ҳудудий саноат корхоналари уюшмалари қуйидаги вазифаларни бажариши 

лозим бўлади: - саноат корхоналари томонидан инновацион лойиҳаларни амалиётга 

жорий этиш; - саноат корхоналари ўртасида инновацион лойиҳаларни амалга ошириш 

бўйича ҳамкорликни шакллантириш; - саноат корхоналари ўртасида инноватсияларни 

ўзаро узатишни жадаллаштириш; - инновацион маркетинг тадқиқотларини ўтказиш; - 

янги инновацион лойиҳаларга бўлган талабларни шакллантириш; - саноат корхоналари 

инновацион фаолиятини ривожлантиришда ички ва ташқи имкониятлардан 

фойдаланиш самарадорлигини ошириш Фикримзча, юқорида таклиф этилган саноат 

корхоналари инновацион бошқаруви самарадорлигини оширишнинг ташкилий-

иқтисодий механизмини амалиётга жорий этиш орқали узоқ муддатли истиқболда 

мамлакатимиз саноат корхоналарининг инновацион фаоллиги даражаси ортиб, 

инноватсияларни амалиётга жорий этиш имкониятлари кенгаяди. Шунингдек, саноат 

корхоналарининг инновацион фаолиятини қўллаб-қувватлашнинг дастурларининг 

самарадорлиги кўрсаткичлари ортиб, ишлаб чиқарилаётган маҳсулотларнинг халқаро 

бозорлардаги рақобатбардошлиги кўрсаткичлари яхшиланади. 

Хулоса. Кичик бизнес ва хусусий тадбиркорликни ривожланишини янада 

жадаллаштириш мақсадида иқтисодиётнинг барқарор ва мутаносиб ўсиши ҳамда 

таркибий ўзгаришлар, модернизатсиялашни таъминлаш, унинг энг муҳим 

тармоқларини техник ва технологик жиҳатдан янгилашнинг устувор йўналишларидан 

келиб чиқиб, республикамизда асосий эътибор зарар билан ишлаётган, иқтисодий 

ночор ва истиқболсиз корхоналарни қатъий тугатиш, таркибий ўзгартириш, 

ихчамлаштириш ва модернизатсиялаш, хусусийлаштирилиб фаолият юритмаётган 

корхоналарни аниқлаш ва уларда ишлаб чиқаришни тиклаш, тугатиш жараёнини янги 

мулкдорларга сотиш асосида янги кичик бизнес субъектларини, касаначилик иш 

ўринлари ва маҳсулот ишлаб чиқаришни ташкил этишга қаратилиши лозимлиги, 

жойларда йирик норентабел корхоналарда ишлаб чиқариладиган маҳсулот турларини 

диверсификатсия қилиш, мавжуд фойдаланилмаётган қувватларини, ортиқча эр 

майдонларини, ижтимоий соҳа объектларини, молиявий ҳолатини, менежментини 

таркибий ўзгартириш лозим.  

